
BAB V 

KACINDEKAN JEUNG SARAN 

5.1  Kacindekan 

 KG mangrupa kasenian kréasi anyar anu diciptakeun ku para seniman 

Purwakarta. Diciptakeunna ieu kasenian ku lantaran kacida pentingna aya hiji 

kasenian has Purwakarta jeung jadi kareueus Kabupatén Purwakarta. Ieu 

panalungtikan mibanda tujuan pikeun ngadéskripsikeun  struktur, unsur sémiotik,  

jeung   ajén-inajén étnopédagogik dina KG di Kabupatén Purwakarta. 

Struktur anu ngawagun éta kasenian, nyaéta runtuyan kagiatan KG, anu 

mibanda tilu tahap nyaéta, tahap tatahar, tahap inti, jeung panutup. Latar tempat KG, 

nyaéta tempat anu lega diluar rohangan. Palaku KG, nyaéta nyaéta tokoh pandita, nu 

mawa umbul-umbul, panari prajurit genyé, panari nyéré/rakyat genyé, panari pencak 

silat, panari raja genyé, jeung  panari belok. Waktu dilaksanakeunana, biasana KG 

dipintonkeun dina acara Milangkala Kabupatén Purwakarta, féstival, jeung kirab 

budaya. Koréografi, anu dipaénkeun dina KG nyaéta jaipong, pencak silat, jeung 

tarian  panari belok. Dina mintonna KG mibanda 21 pola lantai. Waditra, anu dipaké 

dina KG nyaéta kendang badag, kendang leutik, tarompét, bedug, genjring, senér, 

jeung goong. Pamungkas nyaéta pakakas jeung kostum, pakakas anu dipaké dina 

ngawangun badawang genyé nyaéta sapu nyéré, sapu songkét, ayakan, tampir, awi, 

jeung daun bumbuay.  

Cara maénkeun genýe  leutik ku cara di gandong ku panari genyé leutik, 

lamun genyé badag di gotong ku sababaraha jalma. wangun pertunjukannana nyaéta 

helaran anu saacanna mintonkeun tarian anu ngawangun sababaraha pola lantai dina 

tempat anu lega. Tapi teu nutup kamungkinan pikeun digelar di jero rohangan. 

Jumlah panari pamayang dina KG teu kawatesanan, tapi gumantung kana kabutuhan 

pintonan. Jumlah panari pamayang dina mintonkeun genyé antara 50-100 pamaén.  

Unsur sémiotik anu nyampak dina KG ngawengku tilu unsur sémiotik 

numutkeun tiori Peirce nyaéta ikon, indéks, jeung simbol. Dina KG unsur ikon anu 

kapanggih nyaéta tina kostum panari belok jeung dina tarian belok. Ieu unsur asup 

kana ikon lantaran ieu kasénian hayang ngawanohkeun yén Purwakarta boga 

wewengkon tempat nyieun pakakas tina taneuh lio. Laju anu kaasup kana indéks dina 

KG aya dua unsur, nyaéta kostum panari umbul-umbul, jeung dina tarian umbul-

umbul. Sacara pungsi umbul-umbul nandaan ayana hiji kariaan di hiji tempat, ku 

lantaran kitu ieu unsure kaasup kana indéks. Pamungkas nyaéta simbol, aya 26 

simbol anu nyampak dina KG, eta simbol mibanda harti pikeun manusa beberesih 

tina kokotor boh lahir boh batin. 

Ajén-inajén étnopédagogik kapanggih dina anu nyampak dina KG nyaéta 

ngeunaan sadrasa (moral manusa ka pangéran, moral manusa ka dirina, moral manusa 

ka manusa, moral manusa ka alam, moral manusa ka waktu, jeung moral manusa dina 

ngahontal kasugemaan lahir batin). Catur diri insani ieu mangrupa sikep manusa anu 

ditandaan ku luhung élmuna, pengkuh agamana, jembar budayana, jeung  rancagé 

gawéna. Gapura pancawaluya nyaéta manusa anu mibanda moral atikan jeung 

pangajaran. Gapura Pancawaluya nyaéta ditandaan ku sikep manusa anu cageur, 

bageur, bener, pinter, jeung pinter. ieu ajén-inajén katitén dina simbol-simbol anu 

dimaknaan ku para seniman pikeun ngelingan masarakat dina raraga beberesih, boh 

lahir boh batin.  

5.2  Saran 

 Panalungtika ieu dipiharep bisa ngeuyeuban kajembaran tradisi jeung 

kasenian di Tatar Sunda sarta bisa nambahan pangaweruh di dunya atikan pikeun 

mekarkeun ajén-inajén atikan dumasar kana étnopédagogik boh pikeun murid sakola 

boh  masarakat sacara umum. 

a. Lembaga Atikan 

Lembaga atikan dipiharep maké hasil panalungtikan ieu  mekarkeun ajen-inajén 

kasundaan jeung moral ka para siswa, jeung bisa dijadikeun bahan pangajaran ku 

guru sangkan diaprésiasi ku muridna. Ku kituna perlu pangrojong ti lembaga 

pikeun mekarkeunana. 

b. Guru 

Guru dipiharep maké hasil panaungtikan ieu pikeun media pangajaran, tujuanna 

ambeh siswa mikawanoh kana kasenian daérahna, kana budayana jeung 

nimbulkeun kareueus ka daérah asalna. 

c. Siswa 

Siswa dipiharep leuwih mikawanoh kana pangaweruh ngeunaan kasénian 

daérahna. Salian ti éta, hasil panalungtikan ieu méré inpormasi ngeunaan atikan 

moral tina sadrasa, catur diri insani, jeung gapura pancawaluya, nyaéta pikeun 

ngawangun  karakter barudak anu  masagi. 

d. Masarakat 

Masarakat mikawanoh ajén-inajén anu luhung pikeun kahirupanna dina ngajaga 

tur ngariksa alam sabudeureunana. Ngajaga tina hal-hal goreng anu muncul ti diri 

manusa, nyaéta mangrupa kokotor lahir jeung batin. Ngariksa kana diri manusa 

salaku mahluk sosial, mahluk religius, jeung mahluk individu. Ajén-inajén anu 

nyangkaruk nyaéta ngeunaan bebersih jeung gawé bareng diantara masarakatna di 

sakabéh unsur. 


